
7 korrik 2010

Z. Jakup Krasniqi 

Kryetar i Kuvendit të Republikës së Kosovës

Ex- Officio nr. 145/2010

lidhur me

mungesën e akteve ligjore për zgjidhjen pozitës dhe statusit juridik të bashkësive fetare në Kosovë
I nderuari Z. Kryetar, 

Avokati i Popullit ka hapur hetime ex-officio lidhur me rastin e lartshënuar më 29 prill 2010, sipas informatave të marra gjatë takimit me Myftiun e Bashkësisë Islame të Republikës së Kosovës (BIK), z. Naim Tërnava më 30 mars 2010, lidhur me moszgjidhjen e pozitës dhe statusit juridik të bashkësive fetare në Kosovë. 

Sipas informatave që kemi arritur t’i sigurojmë gjatë hetimeve të bëra për rastin, statusi i Bashkësisë Islame të Kosovës si dhe i bashkësive tjera fetare në Kosovë para viteve 1999 ka qenë i rregulluar me Ligjin mbi pozitën juridike të bashkësive fetare. Pas kësaj periudhe, BIK si dhe bashkësitë tjera fetare për t’i realizuar të drejtat e tyre, për të ushtruar veprimtarinë dhe funksionin e tyre në përputhje me statusin juridik, janë rekomanduar të regjistrohen si subjekt i llojit përkatës veprues, si Organizatë Joqeveritare, në bazë të Rregullores së UNMIK-ut nr. 1999/22. 

Rekomandimet drejtuar BIK si dhe bashkësive tjera fetare, për t’u regjistruar si Organizata Joqeveritare në bazë të Rregullores nr. 1999/22, bien në kundërshtim me Ligjin për lirinë e asociimit në organizata joqeveritare, i cili në Nenin 1 pika 2 citon:“Ky ligj nuk vlen për parti politike, sindikata dhe organizata sindikale, e as për qendra të besimit fetar, apo faltore dhe fusha tjera që rregullohen me ligje të veçanta”.

Në Republikën e Kosovës që nga viti 2006 është miratuar Ligji Nr. 02/L-31 për lirinë fetare në Kosovë, mirëpo ky ligj rregullon vetëm lirinë fetare në vend, duke lënë anash çështjen e rregullimit të pozitës juridike të bashkësive fetare. Kurse, statusi juridik, kompetencat dhe veprimtaria e bashkësive fetare në të gjitha shtetet e rajonit, është e rregulluar me Ligjin për pozitën juridike të bashkësive fetare. 

Mos-rregullimi i pozitës juridike të bashkësive fetare në Kosovë, shkaktohen humbje të gjithanshme. Bashkësitë fetare nuk i kanë të qarta të drejtat e veta në shumë drejtime. Të gjitha bashkësitë fetare të cilat do të ishin të regjistruara do të kishin të drejtë t’i kenë llogaritë bankare dhe të zotërojnë prona dhe objekte përkatëse. Shikuar në anën tjetër, ky vakuum ligjor i sjell në pozitë akoma më të palakmueshme edhe institucionet e vendit, të cilat në mungesë të një infrastrukture të plotë ligjore, hamenden se si t’i zgjidhin kërkesat e bashkësive fetare, të cilat janë të shumta. 
Siç është theksuar edhe në praktikat e Gjykatës Evropiane të të Drejtave të Njeriut, liria e fesë nuk është thjeshtë një e drejtë e individit, por ka një dimension kolektiv. Andaj, në këtë Gjykatë janë shqyrtuar një numër i rasteve, sipas të cilave neni 9 i Konventës Evropiane për të Drejtat e Njeriut (KEDNJ) duhet të interpretohet dhe zbatohet në lidhje me nenin 11 për lirinë e asocimit. Kjo bën që komuniteteve fetare t’u jepet mundësia të regjistrohen dhe në atë mënyrë u bën të mundur që të ushtrojnë në mënyrë efektive dhe kolektivisht besimet e tyre fetare (Shih rastet: (Hasan and Chaush v. Bulgaria, Application no. 30985/96, date 26 October 2000; dhe Metropolitan Church of Bessarabia and Others v. Moldova, Application no 45701/99, date 13 December 2001).

Gjithashtu edhe Komisioni Evropian për Demokraci, (Komisioni i Venedikut) nëpërmjet Ligjit mbi statusin ligjor të komuniteteve fetare në seancën e vet të 82–të plenare (Venecia, 12-13 mars 2010) ka cekur se: 

Në mënyrë që komunitetet fetare të ekzistojnë në formën e strukturave të organizuara dhe të jenë të mbrojtura kundër ndërhyrjeve të pajustifikuara të Shtetit, neni 9 duhet të interpretohet në dritën e nenit 11 të Konventës. Parë në këtë perspektivë, e drejta e besimtarëve për lirinë e fesë, e cila përfshin të drejtën për të manifestuar fenë në bashkësi me të tjerët, përfshin shpresën se besimtarët do të lejohen të bashkohen lirisht, pa ndërhyrje arbitrare të Shtetit. Në të vërtetë, ekzistenca autonome e komuniteteve fetare është e domosdoshme për pluralizmin në një shoqëri demokratike dhe është kështu një çështje në zemër të mbrojtjes që siguron neni 9. 

Mungesa e një Instrumenti ligjor për rregullimin e pozitës juridike të bashkësive fetare paraqet akt diskriminues dhe është në kundërshtim me nenin 38 të Kushtetutës së Republikës së Kosovës. 

Duke pasur parasysh se në Kosovë ka pjesëtarë të bashkësive të ndryshme fetare, mungesa e një infrastrukture të plotë ligjore krijon probleme ndërfetare. Gjendja rëndohet akoma më tepër ngase bashkësitë tjera fetare pohojnë se problemin e tyre nuk e ka Kisha Ortodokse Serbe, falë “diskriminimit pozitiv” që i bëhet. 

Gjithashtu mungesa ligjore për rregullimin e pozitës juridike të bashkësive fetare bie në kundërshtim edhe me konceptet e diskriminimit dhe barazisë sipas standardeve të të drejtave të njeriut të njohura ndërkombëtarisht, të cilat parashihen në nenin 9 të Konventës Evropiane të të Drejtave të Njeriut, nenin 18 të Konventës Ndërkombëtare mbi të Drejtat Civile dhe Politike, po ashtu edhe me Ligjin nr. 2004/3, kundër diskriminimit i aprovuar nga Kuvendi i Kosovës më 30 qershor 2004. 
Rekomandimet drejtuar BIK dhe bashkësive tjera fetare që të regjistrohen si organizata joqeveritare në bazë të Rregullores nr. 1999/22, bien në kundërshtim me Ligjin nr. 03/L-134, për lirinë e asociimit në organizata joqeveritare. Për këtë qëllim, e në pajtim me nenin 4.1.(e),(g) të Rregullores së UNMIK-ut nr. 2006/06 mbi Institucionin e Avokatit të Popullit në Kosovë, 

REKOMANDOJMË 

që Kuvendi i Republikës së Kosovës: 

1. Të plotësojë Ligjin Nr. 02/L-31 për lirinë fetare në Kosovë me një kapitull shtesë, i cili do të rregullonte pozitën juridike të bashkësive fetare në Kosovë, apo të nxjerr një Ligj që rregullon pozitën juridike të bashkësive fetare në Republikën e Kosovës. 

2. Përfundimisht t’i japë fund trajtimit diskriminues të bashkësive të ndryshme fetare në Republikën e Kosovës, duke rregulluar çështjen e pozitës juridike të të gjitha bashkësive fetare në Republikën e Kosovës pa dallim. 

3. Të informojë Avokatin e Popullit për veprimet e ndërmarra si përgjigje ndaj këtij rekomandimi, në përputhje me nenin 4.10 të Rregullores së UNMIK-u nr. 2006/06 mbi Institucionin e Avokatit të Popullit në Kosovë. 

Duke mbetur me shpresë se Kuvendi i Republikës së Kosovës do të kërkojë që kjo çështje të azhurohet, ne Ju falënderojmë që më parë për mirëkuptimin dhe vëmendjen Tuaj. 
Me nderime, 

Sami Kurteshi

Avokat i Popullit

Kopja: 
Z. Hashim Thaqi, Kryeministër i Republikës së Kosovës. 

